
	వ.	
అని మఱియు విశేషజ్ఞుం డైనమహీవల్లభునకు సర్వంబును మున్ను గానంబడు

నెట్లంటేని.

	మ.	
హలికుం డోపి సమస్తబీజముల నయ్యైవేళలం జల్లుచో

నెలమిం బుట్టినకోమలాంకురముల న్వీక్షించి మున్మున్న తాఁ

దెలియుజ్ సస్యఫలంబు లాకరణి నర్థిన్ బుద్ధిమంతుండు మ

ర్త్యులయాకారము సూచి నిశ్చయము సేయున్ దన్మనోవృత్తులన్.

	క.	
నరపతి భృత్యులఁ దొడవుల, నొరసి తగిననెలవులందు నునుపక యున్నన్

జరణంబునఁ జూడామణి, శిరమున నందియయుఁ బెట్టు చెలువము గాదే.

	గీ.	
కుందనము గూర్ప నర్హ మై యందపడిన, పృథులరత్నంబు వెండిలోఁ బెట్టెనేని

రత్నమున కేమి కొఱయగు రాజు బంటుఁ, దగినపనిఁ బెట్టకుండినఁ దగవు గాక.

	ఉ.	
ఈతఁడు బుద్ధిమంతుఁ డగు నీతఁడు నా కనురక్తుఁ డేలఁగా

నీతఁడు తా జడుం డని మహేశ్వరుఁ డాత్మ నెఱింగి వారి నా

రీతుల నేర్పడ న్మనుపఁ బ్రీతి దలిర్పఁగ నట్టివార లా

భూతలనాథునిన్ విడిచిపోవక కొల్తుర యెల్లయప్పుడున్.

	క.	
తురగంబులు నాయుధములు, నరుదుగ శాస్త్రములు వీణ యావాణియు నే

ర్పరి యగు నరుండు నారియుఁ, బురుషవిశేషంబు నొంది పొరి నుతి కెక్కున్.

	క.	
అని పలికి దమనకుం డి, ట్లను నన్ను సృగాలమాత్ర మని నీచిత్తం

బునఁ దలఁపక నావిన్నప, మనఘాత్మ వినంగఁ దగుఁ బ్రయత్నముతోడన్.

	సీ.	
సూకరరూపంబు భీకరంబుగఁ దాల్చి, పుండరీకాక్షుండు పొగడు వడఁడె

మృగరూపమునఁ బుట్టి జగతిఁ బ్రసిద్ధుఁ డై, ముని సురేంద్రునిచేత మ్రొక్కు గొనఁడె

ఛాగస్వరూపంబు షణ్ముఖుండు ధరించి, సురసమూహమునఁ బ్రస్తుతి గనండె

యింద్రాగ్ను లిరువురు నెసగంగఁ బందు లై, పృథులసత్కీర్తులఁ బెంపు గనరె



	 







	గీ.	
యల్పజంతువు లని వారి నాదరింప, కుండెనే తొల్లి సురమునిమండలంబు

గాన నీవును ననుఁ జుల్కఁగాఁ దలఁపక, చిత్తమునఁ జేర్చి నామాట చిత్తగింపు.

	వ.	
అని మఱియును.



	 







	క.	
అసమర్థుఁ డైనహితుఁడును, నసమానసమర్థుఁ డైనయహితుండును న

వ్వసుధాధిపునకుఁ గొఱ గా, రెసఁగఁగ నాశక్తిభక్తు లెఱుఁగఁగవలయున్.

	వ.	
అని పల్కి వెండియు.

	సీ.	
అవివేకి యగు రాజు నంటిన ప్రజలందు, నెట్టివారును మతిహీను లగుదు

రట్టివా రాసన్ను లై మహీశ్వరుఁ గొల్వ, రెడపక పెద్దలు విడుతు రపుడ

		 ఈ పేజీలో చివరి మార్పు 27 ఫిబ్రవరి 2023న 22:01కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

